
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗОЛ ЗАЯА

	 

	Я. П. Полонскийд зориулав1

	 

	(Орчуулсан Р. Гүрбазар)

	Хавтасны зураг : А. В. Ванецианы (1901-1971) бүтээл)

	 

	Их зам нэрт тал нутгийн өргөн замын дэргэд хонин сүрэг хоноглож байлаа. Тэдгээрийг хоёр хоньчин хяргажээ. Ная орчим насны, шүдгүй, татвалзсан царайтай өвгөн замын яг дэргэд таван салаа өвсний тоостой навчин дээр тохойгоор тулж түрүүлгээ харж хэвтэнэ. Өтгөн хар хөмсөгтэй, сахалгүй, уут сав оёдог гар нэхмэл даавуун хувцастай залуу гараа толгой дээрээ тавьж яг дээгүүр нь өнгөрөх тэнгэрийн оёдол, зүүрмэглэсэн одод бүхий огторгуй өөд харж хэвтэнэ.

	Хоньчид ганцаараа байсангүй. Тэдгээрээс сажин2 хэрийн газар замыг хучсан бүрэнхий дунд эмээлтэй морь бараантан харагдаж урт гутал, богино дээл өмссөн эр түүний эмээлийг түшин зогсох нь ноёны явуулын харуул бололтой. Түүний цэх шулуун хөдөлгөөнгүй бие, галбир, байдал төрх, малчид ба морьтойгоо харьцаж байгааг үзвэл өөрийн үнэ цэнийг мэддэг, өөрийн гэсэн бодолтой, сүрхий хүн ажээ. Цэргийн хүний ёсоор хувцсаа засаж байгаа, бас ноёд, хэрэг эрхлэгч нартай байнга харьцаж улмаар заншил болсон ихэмсэг, наалинхай төрх бүрэнхийн дундаас ч ажиглагдана.

	Хонь унтжээ. Тэнгэрийн дорнод хэсэгт тодрон эхэлж буй үүрийн туяаны саарал гэгээний дор босоо байгаа хоньдын бараа энд тэнд үзэгдэнэ. Тэдгээр хоньд, толгойгоо унжуулан юм бодох мэт. Тэдгээрийн бодол өөрсдөд нь зөвхөн өргөн уудам тал нутаг, тэнгэр, өдөр шөнийн тухай урт удаан сунжирсан төсөөллийг төрүүлж тэднийг ухаан мэдрэлгүй болтол мансууруулаад гаднын хүн, нохдын үймэлдэхийг ч үл анзааран зоочихсон юм шиг зогсох ажгуу.

	Тал нутгийн зуны шөнийн нойрмог дүнсгэр агаарт нэгэн хэмийн авиа дүнгэнэх ажээ. Дэвхрэг тасралтгүй цар цар хийж бөднө шувуу дуугаран хонин сууриас бээр хэрийн газар горхи урсаж бургас ургасан жалгад залуухан алтан гургалдай залхуутайяа исгэрнэ.

	Явуулын харуул малчдаас тамхиа асаах гэж энд зогсжээ. Тэр бээр ганстай тамхиа чимээгүй сорж дуусаад ганц ч үг үл дуугаран эмээлээ тохойлдоод юм бодох ажээ. Залуу хоньчин түүнийг огт үл анзааран тэнгэр өөд харан хэвтэнэ. Явуулын харуулыг өвгөн удаан гэгчийн харж байснаа:

	— Макаровын аж ахуйн Пантелей биш биз? гэж асуувал:

	— Тийм ээ, би байна гэж явуулын харуул хариулав.

	— Тийм байх гэж би бодсон юм. Таньсангүй, баян болох болтугай. Хаанаас явж байна вэ?

	— Ковылягийн хэсгээс.

	— Холоос явж байгаа юм байна. Ноогдох тариагаа авч түрээслэх газар3 бий юу?

	— Тариа авч түрээслэх, ердийн журмаар түрээслэх, гуа тариалуулах янз янзынх бий. Би үнэндээ тээрэм рүү явж байсан юм.

	Хир тоосонд дарагдсан, нүд хоншоор дээрээ бөөн даахитай, сэгсгэр, хөгшин том цагаан хоточ нохой гаднын хүн ирсэнд хайхрамжгүй юм шиг морийг хоёр гурван удаа тайван гэгчийн тойрсноо уурлан архирч санамсаргүй гэнэт явуулын харуулын араас дайрахад бусад ноход тэсэж чадсангүй байр байраасаа ухасхийжээ.

	Өвгөн тохой дээрээ өндийн:

	— Өөдгүй новш! Албин чөтгөр, тонилбол таарна гэж хашхирав.

	Нохдын шуугиан намдахад өвгөн түрүүчийнх шигээ хэвтээд тайван дуугаар:

	— Ковыляд яг Христосын тэнгэрт заларсан өдөр4 Ефим Жменя үхсэн юм. Нүгэл нүдээрээ л дээ. Даанч өөдгүй хөгшин байсан юм. Сонсоо биз дээ? гэв.

	— Үгүй сонсоогүй юм байна.

	— Ефим Жменя чинь төмрийн дархан Степкагийн авга ах, бүх тойрог даяар түүнийг мэднэ. Ёстой адгийн хөгшин байсан юм. Француудыг хөөсөн Александр хааныг Москва руу ачиж явсан5 тэр үеэс жар гаруй жил би түүнийг мэдэх юм. Бид талийгаач хааныг тосохоор хамт явж байлаа л даа. Тэр үед их зам Бахмутаар дайрдаггүй Есауловкаас одоогийн Ковыля байгаа Городище руу эргэдэг байсан юм. Үлээдэг арьсан хөгжмийн газар мөн олон байдаг сан. Алхам тутамд шахам тааралддаг сан. Жменя муу юм санаж явдгийг би бүр тэр үед ажсан юм. Хэрэв эр хүн дуугаа хурааж хөгшчүүлийн маягаар зожиглож эхэлбэл сайн юманд хүрдэггүй юм байна гэж би мэдсэн юм. Ефимка бүр багаасаа аваад дуугаа хурааж уур нь хүрсэн юм шиг хүн болгоныг хялайж хардаг байсан. Сүмд очсон ч, үе тэнгийнхэнтэй гадуур гарсан ч, ундааны газраар орсон ч тэр бээр хүн хүнээс гажууд зан гаргаж зожиглох юм уу, хөгшчүүлтэй шивнэлдэж байдаг юм. Залуу хүн атлаа тэр зөгийчин юм уу, гуа тариалагчаар хөлслөгддөг байсан юм. Сайн санаатай хүмүүс түүн рүү очиход түүний шийгуа, амтат гуа нь шуугих шахна. Хүний дэргэд цурхай загас барьчихвал тэр нь инээх шахна. Өөрөөр хэлбэл тэр хүн юу ч үл дуугарна...

	— Ийм юм байдаг юм аа, гэж Пантелей өгүүлэв.

	Залуу хоньчин хажуугаараа эргэж хар хөмсгөө өргөж өвгөнийг ширтэн хараад:

	— Та тэгээд гуа исгэрэхийг сонссон юм уу? гэж асуувал:

	— Сонсоогүй л дээ. Хүмүүс л тэгж ярьдаг юм. Санаанаас зохиох юм алийг тэр гэх вэ дээ... Муу санаатны зоригоор бол чулуу ч исгэрч эхлэх байх. Манай тэнд хад чулуу гурван өдөр шөнө дуугарсан юм даг. Би өөрөө сонссон юм. Жменя цурхайн оронд албин чөтгөр барьсан болохоор цурхай нь инээсэн хэрэг гэж өвгөн шүүрс алдан хэллээ.

	Өвгөн ямар нэгэн юм санажээ. Тэр бээр өвдөглөж суугаад даарсан юм шиг биеэ хураан гараа ханцуйндаа хийж чавганц нарын эх адаггүй дуржигнадаг шиг дуугаар:

	— Бурхан биднийг өршөөх болтугай! Би нэг удаа Новопавловка руу явж байлаа. Ширүүн бороо ормоор болж аймар сүрхий салхилж байлаа... Би байдгаараа яарч явсан юм. Гэтэл зам дээр тэр үед цэцэглэдэг байсан үүргийн завсраар цагаан шар явж байхыг хараад энэ чинь хэний шар вэ? Хэцүү амьдрал нь үүнийг юу гэж нааш ирүүл ээ вэ? гэж бодов. Тэр шар сүүлээ шарван мөөрч явах юм. Тэгээд түүнийг гүйцэж ойртоод харвал шар биш, Жменя байдаг байна шүү! Би муу ёрын юм харсан ажээ. Гэтэл нөгөөх маань булингарт нүдээ эргэлдүүлэн байж над руу харан ямар нэгэн юм бувтнана. Ийм аймшгийг үзэж би айлаа. Би түүнтэй зэрэгцэн явж түүнд юм хэлэх гэтэл аянга нижигнэн тэнгэрийг цахилгаан гэрэлтүүлэхэд бургас ус руу бөхийсөн үзэгдлээ. Зам хөндлөн гарсан туулай зогсонгуут хүний хэлээр «Эрчүүд ээ, сайн байна уу?» гэдэг байна шүү. Бурхан тэнгэр намайг гэсгээх болтугай гэж өвгөн хэлээд морьдыг тойрон явсан ноход руу харж:

	— Өөдгүй новш тонилж далд орвол таарна! гэж хашхирав.

	Эмээлээ түшиж байсан явуулын харуул гүн бодолд автагдсан хүний дуугаар:

	— Ийм юм байдаг л даа гэж хүнгэнэсэн дуугаар хөдөлгөөнгүй зогсож өгүүлснээ, — Ийм юм байдаг л даа гэж итгүүлэх маягтай бодлогошрон давтан өгүүлжээ. 

	Өвгөн түрүүчийнх шигээ уцаар биш дуугаар:

	— Тэр хөгшин чинь дэлт бүргэдэрхүү амьтан байсан юм. Дөрөв таван жилийн хойно түүнийг залхаахаар туйвандсанд тэр өөрийн хилэгнэлийг үзүүлэх гэж Ковыля даяар хоолойн өвчин тараасан нь булчин задрах тахлаар өвчилсөн юм шиг тоо томшгүй хүн үхсэн юм даг гэвэл:

	— Тэр яаж өвчин тараасан юм бэ? гэж дуугүй зогсож байсан залуу хоньчин асуулаа.

	— Андашгүй. Санаа байвал түүнд ухаан зарахын хэрэггүй л дээ. Хүмүүсийг Жменя хорт могойн тосоор тонилгодог байж. Тэр тосыг байтугай, үнэрийг нь авангуут хүмүүс хорддог тийм гайхал байгаа юм.

	— Тийм ээ, гэж Пантелей зөвшөөрөв.

	— Түүнийг залуучууд цааш нь харуулах гэсэн боловч настайчуул тэгүүлээгүй юм. Нуугдмал эрдэнэ байгаа газрыг тэр мэдэж байсан болохоор түүнийг алж болохгүй байсан юм. Түүнийг Жменягаас өөр хэн ч мэдэхгүй байж л дээ. Тэр яриад байгаа эрдэнийг олохын ч аргагүй, үзэхийн ч аргагүй байтал тэр л үзсэн байж л дээ. Ой дундуур явж байхад бут, хадан дундуур хүхрийн гал шиг гал улалздаг байж л дээ. Тэр газрыг Жменя зааж өгөх юм уу, өөрөө ухна байх гэж хүмүүс хүлээдэг байж л дээ. Өөрт ч үгүй өрөөлд ч үгүй гэгчээр байсаар байгаад хүнд ч зааж өгөлгүй, өөрөө ч ухсангүй үхсэн юм.

	Явуулын харуул ганстай тамхиа сорж өөрийн өтгөн сахал, хурц хянган хамраа агшин зуур гэрэлтүүлэв. Тамхины галын өчүүхэн гэрэл түүний гараас саравчтай малгай, морины нуруу, эмээлийг дамжин морины чих хавийн дэлэнд тусна.

	— Энэ орчинд нуугдмал эрдэнэ их бий гэж тэр өгүүлэн аажмаар суниаж эргэн тойрныг харснаа цайрч буй дорно зүг рүү хараагаа тогтоон, — Нуугдмал эрдэнэ байх л ёстой гэж нэмж хэлжээ. Өвгөн шүүрс алдан:

	— Ярих юмгүй. Бий гэдэг нь хүн бүрд илэрхий хэр нь түүнийг ухах хүн алга. Чухам хаа байгааг нь хэн ч мэдэхгүй. Одоо тэр нуугдмал эрдэнийг олоход тарни хэрэгтэй. Түүнийг олж үзэхийн тул ер бишийн сахиустай байх хэрэгтэй байна. Тийм сахиусгүйгээр юу ч хийхийн аргагүй, хүү минь. Жменяд бол тийм сахиуснууд байсан юм. Тэр халзан чөтгөрөөс түүнийг асууж болох уу даа? Хэнд ч өгөлгүйгээр тэдгээрийг өвгөн нууж байсан юм гэв.

	Залуу хоньчин өвгөн рүү хоёр гурав алхам мөлхөн ойртож нударгаар толгойгоо тулан өвгөн рүү анхааралтай ширтлээ. Түүний харцанд залуу насны аймшиг, сониуч зан илрэн, залуугийн эв хавгүй царай харанхуй бүрэнхийд улам шамшийн харагдана. Залуу тун хичээнгүйлэн сонсоно.

	— Энд нуугдмал эрдэнэ их бий гэж ном сударт ч бичсэн юм. Энэ тухай ярихын ч хэрэг алга... Новопавловкагийн нэгэн өвгөн цэрэгт тэр газарт хэчнээн пүү алт, ямар саванд байдгийг хүртэл заасан шошгыг Ивановкад үзүүлсэн гэдэг юм. Тэр шошгоор нуугдмал эрдэнийг аль хэзээний олчихмоор байвч түүнд хавьтахын аргагүй, нөгөө тарнийг нь мэдэхгүй байгаа юм гэж өвгөн үргэлжлүүлэн ярилаа.

	— Өвөө минь, яагаад хавьтахын аргагүй билээ? гэж залуу асуув.

	— Ямар нэгэн шалтгаан байх ёстой л доо. Өнөө цэрэг түүнийг хэлсэнгүй... Тарнидах хэрэгтэй, сахиус л хэрэгтэй.

	Явуулын хүмүүст бодсон санаснаа бүгдийг дэлгэж байгаа юм шиг өвгөн их л бахдан ярина. Их юм ярьж заншаагүйгээс өвгөн түргэн түргэн гуншиж ээрэн тэр дутагдлаа ухаарч толгой, гар, шувтан мөрөө хөдөлгөн байж түүнийгээ хаацайлах гэж чармайна. Түүний хөдлөх бүрд зотон даавуу цамц нь хунирч мөр өөд нь огшиж наранд гандаад, нас өтөлснөөс харласан нуруу үе үе ил гарна. Тэгж тэгж дуулгаваргүй цамцнаасаа болж тэсвэр алдсан юм шиг босон харайж ууртайгаар:

	— Зол заяа гэж байдаг. Хэрэв тэр нь газарт булаастай байвал ямар хэрэг байх билээ? Тэгээд л эд баялаг гэдэг маань хивэг юм уу, хонины хоргол шиг ямар ч ашиггүй арилна. Залуу минь, бүх тойрогт хүрэлцэхүйц тийм эд баялаг байдаг юм. Гэтэл хэн ч үзээгүй юм даа. Харин түүнийг ноёд ухаж гаргах юм уу, санд хурааж авахыг хүмүүс хүлээж байгаа юм. Хүмүүс булшийг ухаж эхэлсэн... Мэдэж л дээ. Түүнд хөдөөгийн эрчүүл атаархаж байна. Улсын сан ч бас учиртай. Хэрэв хөдөөгийн эр нуугдмал эрдэнийг олбол дарга нартаа өг гэж хуульд ч бичсэн байдаг юм. Гэтэл тэгтлээ ч хаа байдаг юм. Юм нь байлаа ч чамд падгүй гэж хэллээ.

	Өвгөн зэвүүнээр инээмсэглээд газарт суулаа. Явуулын харуул үүнийг анхааралтай сонсон зөвшөөрч байсан боловч түүний төрх байдал, дуугүй байхыг үзэхүл өвгөний ярьсан бүхэн түүнд шинэ зүйл биш, өвгөний мэдлэгээс илүү юмыг тэр аль хэзээний мэддэг юм шиг байлаа. Өвгөн үсээ эв хавгүй илж

	— Энэ яваа насандаа эд баялгийг олон дахиж эрсэн юм аа. Ёстой жинхэнэ газарт нь эрсэн боловч дандаа л өнөө яриад байдаг тарниддаг эрдэнэ рүү тулж очоод дуусдаг юм. Аав маань ч, ах маань ч түүнийг эрсэн хэр нь юу ч олоогүй өөд болцгоосон юм. Таганрогт нэг цайзад, нэг газарт гурван чулуун дор нуугдмал эрдэнэ бий гэж нэг гэлэн миний ах Ильяд зааж өгчээ. Тэр үед, гучин найман онд Матвеевын булшны тэнд сахиус худалддаг армян хүн сууж байсныг би санаж байна. Илья түүнээс сахиус худалдаж аваад хоёр хүний хамт Таганрогт очиж цайзын мөнөөхөн газар луу дөхөж очвол яг тэнд нь буутай цэрэг зогсож байжээ.

	Намуун агаарт ямар нэгэн авиа гарч тал дээгүүр тархлаа. Нэг юм алсад нижигнэн дуугарч чулуун дээр унахад тэр дуу тал нутаг даяар сонсогдоод намжихад өвгөн хайхрамжгүй, үг дуугүй зогсож буй Пантелей руу хариу хүлээх мэт харав.

	— Уурхайд хувин задарчихлаа гэж залуу хүү бодолхийлэн өгүүлэв.

	Гэгээ орж эхэллээ. Тэнгэрийн оёдол цайварлан цас шиг алгуур хайлан бүдгэрч байлаа. Тэнгэр цэлмэг юм уу, битүү үүлтэй байна уу гэдгийг мэдэхийн аргагүй булингартай бүдэг үзэгдэнэ. Зөвхөн дорно зүгт байгаа цэлмэг, гялгар хэсэг юм уу, хаана нэгэн газар бүтнээр харагдах оддыг үзэхүл бүгдийн учир мэдэгдэнэ. Сүүн өвс, ноднин жилийн шарилжийн хүрэн ишийг болгоомжтойхон найгуулсан өглөөний анхны салхи замын дагуу чимээгүйхэн сэвэлзэнэ.

	Явуулын харуул гүн бодлоос салж толгойгоо сэгсрэв. Тэр хүн хоёр гараар эмээлээ сэгсэрч олмыг үзсэнээ мориндоо мордох уу, байх уу гэсэн байдлаар дахин бодлогоширч:

	— За даа, алганы хонхрыг хэзээ ч хазаж болдоггүйн адил зол заяа байлаа ч гэсэн түүнийг олох ухаан заяахгүй юм даа гэж хэллээ.

	Тэр бээр хоньчид руу эргэн харахыг үзвэл царай нь арга барагдсан хүнийх шиг уйтгартай, инээдэмтэй болсон байлаа.

	— Аз заяа ямаршуу юм байдгийг үзэхгүй байсаар л насыг барах юм даа. Залуучууд үзэж магадгүй, харин бид бол бодохын ч хэрэг алга гэж тэр бээр зүүн хөлөө дөрөөнд тавингуут тасалданги дуугаар өгүүлэв.

	Явуулын харуул цан хүүрэг болсон урт сахлаа арчин ямар нэг юм гүйцэд хэлээгүй мартсан юм шиг байдлаар мориндоо лагхийн мордож алс тэртээ рүү нүдээ онийлгон харлаа. Нүдэнд дөнгөж өртөх толгод цэнхэртэх алс тэртээд манантай нийлэн хөдөлгөөнгүй болжээ. Тэнгэр газрын савслага, хязгааргүй талын тэртээд энд тэнд сүүмийх оршуулгын булшнууд харуул харах мэт сүрлэг атлаа чимээгүй сүндэрлэнэ. Тэдгээрийн нам гүм, хөдөлгөөнгүй байдал олон үеийг санагдуулах авч хүн амьтад огт хайхрамжгүй байх ажээ. Мянга мянган жил улиран өнгөрч бум буман хүн энэ хорвоогоос халин одовч тэдгээр булш урьдынх шигээ сүндэрлэн, яах гэж ингэж сүндэрлэж байдаг, тал газрын ямар нууц тэдгээрийн дор нуугдаж байдгийг хэн ч үл мэднэ.

	Нойрноос сэрсэн өнчин турлиах ниснэ. Мөнхийн эдгээр шувуудын залхууч нисэлт, өдөр болгон яг ёсоороо давтагддаг өглөө, хязгааргүй үргэлжлэх тал нутгийн алинд ч утга санаа үл илэрнэ. Явуулын харуул инээмсэглэснээ:

	— Бурхан өршөөг, мөн ч уудам байна даа. Зол заяагаа явж олооч! гэж царай барайлган дуугаа сулруулж хэлээд, — Энд хоёрын зэрэг эрдэнэ булаатай бий. Ноёд түүнийг огт мэдэхгүй, харин хөдөөгийн эрчүүд, ялангуяа цэргүүд тэдгээрийг яг мэднэ. Энэ гөвөө хавьд (явуулын харуул ташуураар хажуу тийш зааж) эрт урьд Воронежид флот байгуулж байсан эзэн хаан Петр лүү Петербургээс аваачиж явсан алт ачсан цувааг дээрэмчид довтолсон юм. Дээрэмчид жинчдийг нухаж орхиод алтыг булсан боловч хожим нь олоогүй юм. Нөгөөг нь манай Доны казахууд булжээ. Арван хоёр онд франц нараас бүх эд баялаг, алт мөнгийг тэд булааж аваад ихэс дарга нар тэдний алт мөнгийг хураах юм гэнэ гэж буцаж явах замдаа сонсож эд баялгаа юунд зүгээр өгөх билээ хэмээцгээн ядахдаа үр ач нар минь хүртэг гэж булсан байжээ. Чухам хаана булсан нь тодорхойгүй байгаа юм.

	— Би эдгээр нуугдмал эрдэнийн тухай сонссон юм аа, гэж өвгөн уруу царайлан хэлэхэд Пантелей дахин бодлогошрон:

	— Тийм ээ... гэжээ.

	Хэн ч дуугарсангүй. Явуулын харуул алс тэртээ рүү бодлогошронгуй харж инээмсэглээд ямар нэг юм хэлэлгүй мартсан юм шиг царайгаар жолоогоо дугтарвал морь дуртай дургүй алхаллаа. Пантелей зуугаад алхам явснаа гүн бодлоос хагацан толгойгоо сэгсрэн морио ташуурдан хатируулан одоход хоньчид ард нь үлдлээ. Өвгөн:

	— Энэ бол Макаровын аж ахуйн Пантелей гэдэг хүн, жилд зуун тавийг авч хоол ундаа аж ахуйгаас хэрэглэдэг юм. Боловсролтой хүн дээ гэжээ.

	Нойрноос сэрсэн хоньд (гурван мянга орчим) хийх юмгүй болохоор тал нь хөлд гишгүүлсэн тачир өвснөөс дуртай дургүй зулгааж эхэллээ. Нар хараахан гараагүй авч бүх булш, хурц оройтой, үүлтэй төстэй Саур бунхан тод үзэгдэнэ. Хэрэв тэр бунхны орой дээр гарвал тэнгэр огторгуй шиг хязгааргүй тэгш тал нутаг, эздийн эдлэн газар, герман ба молокануудын суурин, тосгонууд үзэгдэж хараа хурц халимгууд бол хот, төмөр замын галт тэргийг үзэж болно. Энэ хорвоо дээр нам гүм хээр тал, олон үеийн булшнаас гадна булсан эд баялаг, хонины бодлоос өөр амьдрал байдгийг зөвхөн эндээс үзэж болно.

	Өвгөн өөрийн «нөмрөг», үзүүртээ дэгээтэй урт модыг тэмтрэн олж аваад бослоо. Тэр бээр юм бодон дув дуугүй байна. Залуугийн царайнаас балчир насны аймхай, сониуч байдал арилсангүй. Тэр залуу сонссон юмаа санасаар өөр юм ярихыг тэсгэлгүй хүлээх ажээ. Тэгээд тэр бээр нөмөргөө авч босонгуут:

	— Өвөө, таны ах Илья өнөө цэргийг яасан бэ? гэж асуужээ.

	Өвгөн асуултыг сонссонгүй, харин залууг алмайран харж уруулаа шилэмдэн байж:

	— Санька минь, Ивановкад цэрэгт үзүүлсэн шошгын тухай дандаа би боддог юм. Би Пантелейд хэлээгүй. Тэр шошгод мөнөөхөн газрыг зөнөг эмгэн хүртэл олохоор заачихсан байсан юм. Баян Жалгад. Яагаа вэ жалга галууны сарвуу шиг гурав салаалсны дундах нь юм шүү дээ гэв.

	— Тэгээд ухах уу?

	— Зол заяагаа туршаад үзвэл...

	— Өвөө, түүнийг олбол та түүгээр юу хийх вэ? Өвгөн инээмсэглэн:

	— Би юу?... Ганцхан олох л хэрэгтэй. Тэгээд... чамайг даа... Юу хийхээ мэднэ ээ гэв.

	Нуугдмал эрдэнэ олсон цагт түүгээр юу хийхээ өвгөн хариулж чадсангүй. Бүх амьдралынх нь туршид энэ асуулт зөвхөн өнөө өглөө түүний өмнө гарч ирэв бололтой, түүний хөнгөмсөг, хааш яаш царайны байдлаас үзэхүл түүнийг тийм чухал зүйл гэж бодсонгүй бололтой. Нуугдмал эрдэнийг яагаад зөвхөн хөгшчүүл эрдэг, зөнөөд өдрөө хүлээж байгаа тийм хүмүүст дэлхий ертөнцийн зол жаргал яагаад хэрэгтэй байдаг юм бэ гэдгийг Санька ухаарч огт чадахгүй байлаа. Санька үүнийгээ асууж ч чадахгүй, асуусан ч өвгөн хариулж чадахгүй байсан биз ээ.

	Нар бүдэг манангаар хүрээлэгдэн улам ч улаан том харагдана. Өвсний хүйтэн хяруунд умбасан нарны гэрэл үүндээ халшраагүйгээ үзүүлэх гэсэн юм шиг баяр баясгалантай байдлаар газар дэлхийг хучна. Мөнгөлөг агь, хумалжийн цэнхэр цэцэг, шар шармаг, хонгор зул цэцгүүд баясгалантайгаар алаглан инээмсэглэлийнхээ хариуд нарны гэрлийг өөрсдөдөө шингээн авах ажээ.

	Өвгөн, Санька хоёр салж хонины хоёр захад гарлаа. Тэр хоёр хоёул багана шиг хөдөлгөөнгүй зогсож газар ширтэн юм бодно. Зол заяаны тухай бодлоос өвгөн салж чадахгүй байхад нөгөө залуу нь шөнө ярьсан зүйлийг бодно. Түүнд хэрэггүй, ойлгомжгүй тэр зол заяаг залуу сонирхсонгүй, харин хүний зол заяаны үнэмшимгүй, битүүлэг байдал түүнд сонин санагджээ.

	Хонины нэг хэсэг дохио өгсөн юм шиг ямар нэгэн юмнаас үргэн хажуу тийш хуйларлаа. Хоньдын урт удаан сунжирсан бодол Санькад дамжсан юм шиг бас л үл ойлгогдох адгуусны аймшгаар хажуу тийш огло үсэрснээ дорхноо ухааран:

	— Түй, золигууд! Амар заяа үзүүлдэггүй гайхлууд! гэж хашхирчээ.

	Юунд ч үл няцаагдах аагим халууныг зөгнөсөн нар газар дэлхийг хуйхалмаар шарж эхлэхэд шөнө хөдлөн янз бүрийн авиа гаргаж байсан амьд амьтан бүхэн зүүрмэглэжээ. Өвгөн, Санька хоёр хонины хоёр захад мөргөлд яваа бадарчин шиг нөмрөгтэйгөө хөдөлгөөнгүй зогсоод гүн бодолд дарагджээ. Тэр хоёр бие биеэ үл анзааран зөвхөн өөр өөрийн юмыг бодно. Хоньд ч бодолд автжээ... 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

А. П. ЧЕХОВ, ТҮҮНИЙ УРАН БҮТЭЭЛИЙН ТУХАЙ

	 

	Антон Павлович Чехов бол 1860 оны нэгдүгээр сарын 17-нд Таганрог хотноо төрж 1904 оны долоодугаар сарын 2-нд Германы Баденвейлер гэдэг сувиллын газар нас барсан Оросын үргэлжилсэн үгийн гарамгай зохиолч юм. А. П. Чехов 1879 онд дунд сургууль, 1884 онд Москвагийн их сургуулийн анагаах ухааны ангийг тус тус төгсгөн эмчийн мэргэжил эзэмшжээ. А. П. Чехов өнгөрсөн зууны далаад оны сүүлчээр уран зохиолын үйл ажиллагаагаа эхэлж шог өгүүлэл бичин «Мельпомений үлгэрүүд» өгүүллэгийн түүвэр, «Алаг цоог өгүүллэгүүд», «Бүрэнхийд», «Гэм зэмгүй хэл яриа», «Өгүүллэгүүд», «Уйтгарласан хүмүүс» зэрэг олон өгүүлэл нийтлүүлсэн нь Орос оронд хамжлагат ёсыг халсны дараа богино хэлбэрийн үргэлжилсэн үгийн зохиолын авьяаслаг нэгэн зохиолч тодрон гарсныг олны өмнө илтгэн харуулжээ.

	1893 оноос зохиолчийн уран бүтээлийн шинэ үе эхлэн «Дугтуйтай хүн», «Морин хад», «Дурлалын тухай», «Сүйт бүсгүй» зэрэг өгүүллэг, туужид нийгмийн янз бүрийн давхаргын хүмүүсийн оюун санааны доройтлын байдал, тэдгээрийн сэрж сэхээрэн сайн сайхан амьдрал өөд тэмүүлж эхэлснийг тод томруунаар дүрслэн гаргажээ.

	А. П. Чеховын зохиолын баатрууд бол тариачдаас эхлээд ихсийн зиндааны хатад авхай нар, оюутнаас эхлээд профессор, санваартнууд хүртэл өөрийн амьдарч байсан нийгмийн давхаргын бүх хүмүүсийг хамарч, яваа яваандаа сэхээтэн ба ард түмний дундаас гарсан хүмүүсийн хувь заяаг нийгмийн дэвсгэр дээр дүрслэн үзүүлэхэд бүрэн чиглэгдэж байжээ. Түүний ихэнх зохиолд баатруудын нь хайхрамжгүй үзэл санаа ихэнхдээ хоёр чиглэлээр өрнөдөг сонин онцлог ажиглагддаг юм. Энэ нь сэтгэл санаагаар тайвширсан сэхээтэн хүн «дугтуй» дотор ялзрах юм уу, эсвэл жирийн ард түмний дундаас гарсан, мартагдаж, амьдралдаа залхаж гүйцсэн хөөрхий хүмүүс тогтнож буй нийгмийн байгуулалттай зөрчилдөж байдагт оршино. Үүгээрээ зохиолч худал хуурмаг, зальхай шунаг зан төрх, жирийн хүмүүсийн зовлон зүдүүр, өлсгөлөн гачигдалд тулгуурласан нийгмийн байгууллыг хайр найргүй шүүмжилжээ. Тус түүвэрт орсон зохиолуудын санаа, агуулга ч ийм байна.

	«Бүдүүн нарийн хоёр» өгүүллэгт багын хоёр найз олон жил уулзаагүй байгаад санамсаргүй уулзалдахад нэг нь 3-р зэргийн дээгүүр албан тушаалтан болсон байхад нөгөө нь шалихгүй өчүүхэн 8-р зэргийн албан хаагч байсан нь албан тушаал, хэргэм зэрэг хамгийн чухал хэмжүүр болж хүний амьдралд хүнлэг санаа шийдвэрлэх үүрэгтэй биш, харин албан тушаал, зэрэг хэргэмийн өмнө бөхөлзөн долигонох нь хөрөнгөтний нийгмийн албан хаагчдын эрхэмлэх зүйл болж байна. Хөрөнгөтний нийгэм хүнийг ийм арчаагүй байдалд оруулжээ. «Хамелеон» гэдэг алдарт өгүүллэгтээ зохиолч мөн ийм санааг яруу тод гаргажээ. Улааныг үзэж урван, шарыг үзэж шарвадаг нь хаант Оросын цагдаагийн албаны нийтлэг шинж болж байна.

	«Бага дарга Дэлсдэг» өгүүллэгт хаант Оросын хүнд сурталт цагдаагийн бурангуй дэглэмд оодорсон, огцорсон цэрэг жирийн хүмүүст юм бүхэн хориотой байх ёстой гэж хаант засаг шигээ яс махандаа хүртэл итгээд тэнэг мугуйд аашилж дураараа дургиж явааг инээдэмтэйгээр дүрслэн гаргажээ.

	А. П. Чехов наяад оны сүүлчээр төрсөн нутаг Таганрог, Донын тал нутгаар аялж залуу насны дуртгалаа сэргээсний үр дүнд «Хээр тал» туужийг бичжээ. Эл туужийг тэр үеийн Оросын дэвшилт шүүмжлэгчид, зохиолчид уран зохиолд гарсан том үйл явдал гэж баяр хүргэн угтсан нь жирийн ахуй байдлыг уянгын өвөрмөц аялгаар гэнэт сэргээн баясгуулж амьдралын яруу сайхныг илэрхийлж гаргасан зохиолчийн авьяас билгийг зүй ёсоор үнэлсэн үнэлгээ байжээ.

	Монголын уншигчдын сайн мэддэг «Сээхэлзүүр» өгүүллэг нь оросын сэхээтнүүдийн дунд байсан амьдрал, ахуйн хоёр өөр эрмэлзэл, хоёр өөр чиглэлийг ончтой тусган харуулжээ. Гэвч хаант Оросын нийгмийн нөхцөлд сэхээтэн хүний сайн сайхан эрмэлзэл, идэвхийг өрнүүлэх хүчин зүйл огт байхгүй, харин ч тэднийг баллан хөнөөж завхуул зайгуул зан араншныг дэвэргэх бололцоо нөхцөлийг бүрдүүлж байдгийг энэ өгүүллэгт тод дүрсэлжээ. Ийм учраас хүрээлэн байгаа орчныхоо наана цаанахыг ухаарч эхэлж буй сэхээтнүүд аж төрж байгаа нийгмээсээ тасран ганцаардах, цөхрөнгүй байдалд ордог тавилантайг «Хэл бичгийн багш», «Цамхагт байшин» өгүүллэгүүдэд гарган үзүүлжээ. «Дугтуйтай хүн» бол А. П. Чеховын бүтээсэн гол дүрийн нэг юм. Зохиолч хаант Оросын бүхнийг хориотой байлгах цагдаагийн дэглэмийг сэхээтний хүрээнд гарган үзүүлээд хөрөнгөтний нийгмийн эрэмдэг зэрэмдэг, ялзармал байдлыг ой ухаанд шингэхүйц дүрсэлжээ. Ийм ч учраас хөрөнгөтний нийгмийн мөн чанарыг шүүмжлэхдээ В. И. Ленин энэ дүрийг байн байн ашигладаг байжээ.

	А. П. Чехов эмчийн хувьд хүн амын янз бүрийн давхаргынхантай нягт холбоотой байсны үр дүнд «Жалга дотор», «Сүйт бүсгүй» зэрэг олон зохиолоо туурвижээ.

	А. П. Чеховын уран бүтээлтэй монголын уншигчид 1936 оноос эхлэн танилцаж түүний олон сайхан зохиолыг монгол хэлнээ орчуулж Чеховын зохиолын түүврийг хэд хэдэн удаа хэрлэн гаргасан нь манай уншигчдын ширээний ном болж их түгээмэл дэлгэрчээ. Уншигчдад толилуулж буй энэ түүвэрт урьд өмнө монгол хэлээр орчуулж манай уран зохиолын орчуулгын санд үнэт бүтээл болсон хэд хэдэн шилдэг орчуулгыг шинээр редакторлан оруулахын хамт зарим зохиолыг нэмж орчуулсан нь Оросын гарамгай зохиолчийн зохиол бүтээлтэй монгол уншигчдыг танилцуулахад тус дөхөм болно гэж найдаж байна.

	 Яков Петрович Полонский (1819-1898) - Оросын яруу найрагч, Петербургийн ШУА-ийн сурвалжлагч гишүүн (Орч.)

	 Оросын нэг сажин 2,13 метртэй тэнцэнэ (Орч.)

	 Газрын эзэд тариачдад газрыг түрээсээр өгөхдөө зохих хувиар бодож тарианаас авдаг байжээ (Орч.)

	 Шашны олон баярын нэг Христ бурхан тэнгэрт хальсан гэдэг домогт зориулагджээ. Улаан өндөгний баяраас хойш дөч дэх хоногт тэмдэглэнэ (Орч.)

